
Click or tap here to enter text. 

Tujuan utama kajian ini dijalankan adalah untuk mengenal pasti keberkesanan 

penyampaian perkhidmatan Dasar 1 Murid 1 Sukan. Terdapat kekurangan dari segi 

penyampaian program yang menyebabkan salah satu objektif dasar dalam 

memberikan keseimbangan antara keperluan akademik dengan keperluan fizikal tidak 

tercapai sepenuhnya.  Kerangka teoretikal kajian ini adalah berasaskan teori pemegang 

taruh dan pendekatan multiple constituency. Reka bentuk kajian adalah gabungan 

kuantitatif dan kualitatif (mix method). Populasi kajian ini terdiri daripada pelbagai 

pemegang taruh yang terlibat dalam program 1 Murid 1 Sukan. Responden seramai 

306 guru pelaksana yang terdiri daripada 11 buah Sekolah Menengah Kebangsaan 

Putrajaya dipilih menggunakan kaedah pensampelan rawak berstrata mengikut kadar 

(proportionate stratified sampling) untuk menjawab soal selidik keberkesanan 

penyampaian perkhidmatan Dasar 1 Murid 1 Sukan di Putrajaya yang diadaptasi 

daripada instrumen successful service delivery of Mass Sports (Shariff, 2012). 

Manakala temu bual dijalankan ke atas pengetua, pegawai sukan negeri dan pegawai 

sukan Kementerian Pendidikan Malaysia. Pengekodan analisa temu bual secara 

manual dilaksanakan untuk mengenal pasti tema-tema bagi menjawab persoalan 

kajian dan analisis statistik termasuk statistik deskriptif, ujian t dan ujian ANOVA. 

Dapatan kajian kuantitatif menunjukkan terdapat perbezaan yang signifikan dalam 

tugasan utama yang menyumbang kepada keberkesanan penyampaian perkhidmatan 

program 1 Murid 1 Sukan bagi kumpulan guru lelaki (M=7.51, SP=1.959) dan 

kumpulan guru perempuan (M=7.03, SP=1.976; t (2.007) =304, p = .046 < 0.05). Bagi 

analisis ANOVA satu hala menunjukkan terdapat perbezaan yang signifikan min misi 

organisasi yang menyumbang kepada keberkesanan penyampaian perkhidmatan 

program 1 Murid 1 Sukan [F (7, 298) =2.898, p = .006 < 0.05] bagi kepelbagaian 

jawatan dalam kokurikulum. Seterusnya dapatan kajian menunjukkan terdapat 

perbezaan yang signifikan antara min kepuasan guru pelaksana terhadap program 1 

Murid 1 Sukan [F (3,305) = 2.762, p = 0.042 < 0.05] berdasarkan tempoh kumpulan 

perkhidmatan dalam organisasi. Berikutnya terdapat perbezaan yang signifikan antara 

kepuasan guru pelaksana terhadap prestasi penyampaian perkhidmatan 1 Murid 1 

Sukan [F (3, 305) =2.790, p = 0.041 < 0.05] berdasarkan tempoh kumpulan 

pengalaman memegang jawatan dalam kokurikulum. Bagi kajian kualitatif, tema bagi 

persepsi pemegang taruh terhadap faktor penyumbang kepada keberkesanan 

penyampaian perkhidmatan 1 Murid 1 Sukan adalah komitmen yang baik, sokongan 

organisasi, sokongan kewangan yang baik, kepelbagaian program, kesedaran awam 

dan sokongan pelbagai agensi. Manakala tema bagi persepsi pemegang taruh terhadap 

keupayaan organisasi ialah penyebaran maklumat, memperkukuhkan keupayaan 

sumber manusia, mengukuhkan sokongan kewangan dan penyediaan lebih banyak 

kemudahan. Seterusnya, tema persepsi pemegang taruh terhadap kepuasan program 1 

Murid 1 Sukan adalah penglibatan murid, penilaian program, kepimpinan, hubungan 

yang baik dan pengukuhan NGO sebagai penyedia sukan. 

Keberkesanan penyampaian perkhidmatan program 1 Murid 1 Sukan banyak 

bergantung kepada pencapaian matlamat yang telah ditentukan oleh bahagian sukan 

KPM dan memenuhi kepuasan pelbagai pemegang taruh seperti pegawai sukan, guru 

pelaksana, ibu bapa dan murid ke atas aktiviti yang telah dirancang. Pendekatan 

multiple constituency menganggap sesuatu program itu berjaya dilaksanakan apabila 

program tersebut telah dapat memenuhi kepentingan pemegang taruh seterusnya dapat 

mencapai matlamat yang telah disasarkan.  

Kata kunci: Penyampaian perkhidmatan, Dasar 1 Murid 1 Sukan, Misi Organisasi, 

Aktiviti Organisasi, Tugasan Utama, Faktor Penyumbang Kejayaan Program, 

Keupayaan Organisasi, Kepuasan Program.  

The main purpose of this study was to determine the effectiveness of the 1 Student 1 

Sports policy. There are shortcomings in terms of program delivery that cause one of 

the policy objectives in providing a balance between academic and physical activity 

is not fully achieved. Theoretical framework of this study is based on the stakeholder’s 

theory and multiple constituency approaches. Design study is a combination of 

quantitative and qualitative (mix method). The population of this study consists of 

various stakeholders involved in the 1 Student 1 Sports program. Respondents of 306 

teachers comprising 11 secondary schools of Putrajaya were selected using 

proportionate stratified sampling method to answer the questionnaires of the 

effectiveness of service delivery of 1 Student 1 Sports in Putrajaya was adapted from 

the instrument successful service delivery of Mass Sports (Shariff, 2012). While 

interviews were held on principals, state sports officer and sports Officer Ministry of 

education. Analytical interview coding was conducted manually to identify themes to 

answer the research questions and the statistical analysis included descriptive 

statistics, t-test and ANOVA test. 

Quantitative findings show that there are significant differences in the main tasks that 

contribute to the effectiveness of the service delivery of the 1 Student 1 Sports program 

for male teachers (M = 7.51, SP = 1.959) and female teachers (M = 7.03, SP = 1.976; 

2.007) = 304, p = 0.046 < 0.05). For one-way ANOVA analysis, there is a significant 

difference in organizational missions that contributed to the effectiveness of service 

delivery of 1 Student 1 Sports program [F (7, 298) = 2.898, p = 0.006 < 0.05] for the 

diversity of co-curriculum positions. The findings show that there are significant 

differences between the mean of teacher’s satisfaction with the 1 Student 1 Sports 

Program [F (3,305) = 2.762, p = 0.042 < 0.05] based on the duration of the service 

group in the organization. Next, there was a significant difference between teacher 

satisfaction in the service delivery performance of 1 Student 1 Sports [F (3, 305) = 

2.790, p = 0.041 < 0.05] based on the duration of experience group in co-curriculum. 

For a qualitative study, the theme for stakeholder perceptions on contributing factors 

to the effectiveness of service delivery1 Student 1 Sports is the good commitment, 

organizational support, good financial support, diversity of programs, public 

awareness and support of various agencies. While the theme for stakeholders' 

perceptions of organizational capabilities is the dissemination of information, 

strengthening human resource capabilities, strengthening financial support and 

providing more facilities. Furthermore, the theme of stakeholder perceptions on the 

satisfaction of the 1 Student 1 Sports program is student involvement, program 

evaluation, leadership, good relationship and the strengthening of NGOs as sports 

providers. 

The effectiveness of service delivery of the 1 Student 1 Sports program depends 

largely on the achievement of objectives determined by the MOE's sports division and 

fulfils the satisfaction of various stakeholders such as sports officials, teachers, parents 

and students on planned activities. Multiple constituency approaches assume that a 

program is successfully implemented when the program has been able to meet the 

interests of the stakeholders thus achieving the goals that have been targeted. 

Keywords: Service delivery, 1 Student 1 Sports policy, Organization mission, 

Activity, Main task, Contributing factor to success program, Organization capabilities, 

Satisfaction programs. 

BAB 1 

PENDAHULUAN 

1.1 Pengenalan 

Dewasa kini, pelbagai transformasi dasar yang telah dilakukan oleh Kementerian 

Pendidikan Malaysia (KPM) terhadap sistem pendidikan di Malaysia. Begitu juga 

dalam bidang sukan yang semakin pesat berkembang sejajar dengan Falsafah 

Pendidikan Kebangsaan iaitu melahirkan insan yang seimbang dan harmonis dari segi 

intelek, rohani, emosi dan jasmani berdasarkan kepercayaan dan kepatuhan kepada 

Tuhan (Kementerian Pelajaran Malaysia, 2001). 

Kementerian Pendidikan Malaysia merupakan organisasi yang terlibat secara 

langsung dalam pembangunan modal insan supaya satu usaha yang berterusan bagi 

memupuk minat dan kecenderungan murid dalam bidang sukan. Justeru itu, pada 

Disember 2010, kementerian telah mengeluarkan surat pekeliling ikhtisas SPI Bil. 

16/2010 berkaitan dengan pelaksanaan dasar satu murid satu sukan (1M1S) di 

peringkat sekolah rendah hingga ke sekolah menengah. Matlamat utama dasar ini 

dirangka adalah untuk membangunkan modal insan melalui penyertaan murid yang 

menyeluruh dalam kegiatan sukan sepanjang tahun serta memupuk budaya bersukan 

di kalangan murid sekolah agar dapat mengamalkan gaya hidup sihat, cergas dan 

berdaya saing. Bagi memenuhi aspirasi 1M1S, dasar ini mempunyai tujuh objektif 

seperti meningkatkan kecergasan jasmani, membentuk sahsiah, jati diri, disiplin dan 

nilai murni, memupuk perpaduan di antara kaum, membentuk budaya sukan dalam 

kalangan murid, memenuhi naluri semula jadi murid dalam aktiviti fizikal, memberi 

keseimbangan antara keperluan akademik dengan keperluan fizikal dan mewujudkan 

landasan ke arah kecemerlangan sukan (Kementerian Pelajaran Malaysia, 2011). 

Program ini dapat mewujudkan budaya persaingan yang sihat di kalangan murid-

murid sekali gus dapat mencungkil bakat-bakat sukan yang baru. Usaha sebegini 

memerlukan kerjasama padu dari semua pihak yang terlibat secara langsung dan tidak 

langsung dalam bidang pendidikan kerana melalui program Dasar 1 Murid 1 Sukan 

ini dapat membentuk satu persekitaran sosial yang kondusif untuk perkembangan 

murid-murid. Seiring dengan matlamat Dasar 1 Murid 1 Sukan, dasar ini merupakan 

satu inisiatif yang membolehkan murid mencapai, menggunakan dan menyebarkan 

kemahiran serta ilmu pengetahuan yang diperoleh mereka bagi kegunaan sepanjang 

hayat (Kementerian Pelajaran Malaysia, 2011). 

Asas kepada Dasar 1 Murid 1 Sukan adalah pelaksanaan mata pelajaran Pendidikan 

Jasmani dan Kesihatan (PJK) yang berkualiti di sekolah. Segala sumber mata pelajaran 

PJK hendaklah diguna pakai semasa pelaksanaan dasar ini. Aktiviti fizikal yang 

merangkumi intelektual, sosial, budaya dan emosi (Butcher & Wuest, 2009) 

merupakan proses pembelajaran murid terhadap mata pelajaran Pendidikan Jasmani. 

Objektif Pendidikan Jasmani memberi tumpuan dalam hasil pembelajaran murid 

melalui aspek psikomotor, kognitif dan afektif (Malathi, Rengasamy, & Aman, 2011). 

Peruntukan masa bagi mata pelajaran Pendidikan Jasmani dan Pendidikan Kesihatan 

(PJPK) adalah sebanyak 64 jam setahun bagi sekolah menengah manakala 48 jam 

setahun bagi sekolah rendah. Bagi sekolah menengah, peruntukan masa bagi mata 

pelajaran PJPK adalah selama 2 jam seminggu manakala bagi sekolah rendah mata 

pelajaran PJ dijalankan selama 30 minit bagi satu sesi pengajaran dan pembelajaran 

dan dilaksanakan berselang hari dalam seminggu. Seiring dengan kajian lepas, 

Penyelidik telah mencadangkan agar murid-murid melakukan aktiviti fizikal yang 

berbentuk sederhana atau kuat sekurang-kurangnya lima hari dalam seminggu selama 

30 hingga 60 minit (Nader, Bradley, Houts, McRitchie, & O’Brien, 2008) 

Sasaran penglibatan murid dalam pelaksanaan Dasar 1 Murid 1 Sukan ini diwajibkan 

kepada murid Tahun 4 hingga Tahun 6 di sekolah Rendah dan Tingkatan Peralihan, 

Tingkatan 1 hingga Tingkatan 6 di Sekolah Menengah. Manakala murid prasekolah 

hingga Tahun 3 (Kementerian Pelajaran Malaysia, 2011) digalakkan untuk menyertai 

program ini berdasarkan kemampuan perlaksanaan di sekolah masing-masing. 

Kenyataan sasaran perlaksanaan dasar ini adalah signifikan kerana penurunan ketara 

aktiviti fizikal bermula di peringkat kanak-kanak dan remaja dalam lingkungan 9 

hingga 15 tahun (Melekoglu, 2015). Dalam penyelidikan tersebut melaporkan bahawa 

pada usia 9 tahun, kanak-kanak yang terlibat dalam aktiviti fizikal lebih kurang 3 jam 

pada setiap hari dan pada hujung minggu. Manakala pada usia 15 tahun, remaja hanya 

melakukan aktiviti fizikal selama 49 minit pada setiap hari dan 35 minit pada hujung 

minggu. Penyelidik turut mencadangkan selepas usia 15 tahun, aktiviti fizikal yang 

disyorkan adalah selama 60 minit setiap hari untuk mengelakkan masalah kesihatan. 

Menurut statistik terkini daripada kajian Morbiditi dan Kesihatan Kebangsaan 

(NHSM, 2015) melaporkan lebih tujuh peratus kanak-kanak bawah umur lima tahun 

dikenal pasti mengalami masalah berat badan yang berlebihan. Kesan dari penurunan 

penglibatan murid dalam aktiviti sukan ini, pihak kementerian telah mengambil 

langkah-langkah yang sewajarnya dengan melaksanakan Dasar 1 Murid 1 Sukan.  

Dalam usaha pembangunan modal insan ini, guru-guru merupakan tulang belakang 

dalam menjayakan perlaksanaan Dasar 1 Murid 1 Sukan. Semua guru tidak terkecuali 

dalam menjalankan tugas sebagai guru 1 Murid 1 sukan. Hal ini kerana sekolah 

merupakan tempat kanak-kanak dan remaja menghabiskan sebahagian besar masa 

mereka. Melalui intervensi berasakan sekolah, aktiviti fizikal dan kecergasan di 

kalangan murid-murid dapat ditingkatkan (Kriemler & Meyer, 2011). Untuk mencapai 

matlamat program tersebut, guru pelaksana merupakan satu agen penyampaian 

perkhidmatan yang sangat penting. Menurut Laleye (2015) penyampaian 

perkhidmatan yang berkesan dalam pendidikan bergantung kepada teknik atau kaedah 

yang digunakan oleh guru dalam pengajaran dan pembelajaran konsep,  makna 

komunikasi dan laras bahasa, bahan atau media yang digunakan semasa proses 

pengajaran dan suasana persekitaran pembelajaran. Melalui bidang Pendidikan 

Jasmani ini, aktiviti 1 Murid 1 Sukan merupakan satu platform kepada guru sebagai 

pegawai pelaksana kerana daya tahan dan komitmen guru yang positif mempengaruhi 

hasil pembelajaran murid. Aktiviti 1 Murid 1 Sukan ini merupakan masa tambahan 

kepada murid untuk melakukan aktiviti bersukan selain daripada kelas Pendidikan 

Jasmani. Dalam laporan kajian Day dan Gu (2009) menyatakan bahawa didikan dan 

tunjuk ajar guru yang komited dengan tugas dan tanggungjawab akan menunjukkan 

hasil murid yang lebih cenderung ke arah positif berbanding murid yang kurang 

bimbingan daripada guru yang kurang komited. Hal ini menunjukkan penyampaian 

perkhidmatan yang berkesan daripada guru pelaksana memainkan peranan penting 

kepada Dasar 1 Murid 1 Sukan supaya matlamat yang diinginkan tercapai. 

Terdapat beberapa pemegang taruh yang terlibat dalam pelaksanaan Dasar 1 Murid 1 

Sukan ini. Antaranya murid-murid, guru pelaksana, ibu bapa, komuniti, jabatan 

pelajaran dan kementerian. Namun demikian, murid-murid dan guru pelaksana 

merupakan pemegang taruh yang terkesan dan memberi kesan yang utama kepada 

pencapaian objektif dalam organisasi (Freeman, 1984) terhadap pelaksanaan Dasar 1 

Murid 1 Sukan. Teori pemegang taruh ini mempunyai kekuatan dan kelemahannya 

yang tersendiri. Kekuatan teori ini terletak kepada sifat semula jadi untuk 

melengkapkan teori dalam organisasi dan firma bagi menjelaskan dan meramal fungsi 

organisasi dengan memandang berat tentang pengaruh pemegang taruh (Lau, 2014). 

Pengurusan pemegang taruh ini adalah bertujuan untuk mewujudkan kaedah dalam 

menguruskan pelbagai kumpulan yang berbeza serta hubungan yang strategik. 

Menurut Freeman (1984) idea, pengurusan, dan pendekatan pemegang taruh ke arah 

pengurusan strategik menunjukkan bahawa pengurus atau pelaksana perlu 

melaksanakan proses yang strategik dan berkesan dalam menjayakan sesebuah 

program bagi memenuhi kepuasan semua pihak pemegang taruh. Aplikasi teori 

pemegang taruh dalam bidang sukan merupakan satu fenomena yang baru, namun 

demikian pada asasnya pendekatan ini telah digunakan dalam konteks acara sukan 

(Manuel, Lam, Maaten & Klein-Geltink, 2011). Teori pemegang taruh ini digunakan 

kerana menurut Freeman (1984) pencapaian objektif sesebuah organisasi terkesan atau 

memberi kesan terhadap sesebuah kumpulan atau individu. Oleh itu, pihak yang 

terlibat haruslah menentukan strategi yang membolehkan penglibatan pemegang taruh 

ke arah mencapai tahap yang telah di matlamatkan dengan memastikan sumber-

sumber yang diperlukan untuk melaksanakan program sukan (Nagel & Cilliers, 2007) 

serta mencapai kepuasan (Ambrož & Praprotnik, 2008) murid. 

Pendekatan multiple constituency  turut diaplikasikan dalam kajian ini kerana menurut 

Connolly et al. (1980) pendekatan tersebut merupakan satu usaha penilaian untuk 

mengenal pasti keberkesanan dalam sesebuah organisasi. Namun demikian, menurut 

Maynard (1997) pendekatan multiple constituency merupakan individu atau kumpulan 

yang berpengaruh terhadap aktiviti dan keputusan dalam sesebuah organisasi. 

Dasar 1 Murid 1 Sukan mewajibkan setiap murid menyertai sekurang-kurangnya satu 

aktiviti sukan di sekolah. Dasar ini menyokong pelaksanaan Falsafah Pendidikan 

Kebangsaan (FPK) yang berhasrat untuk melahirkan insan yang seimbang dari segi 

Jasmani, Emosi, Rohani dan Intelek (JERI). Justeru itu, setiap murid melibatkan diri 

secara aktif dengan menyertai aktiviti sukan sekolah sepanjang tahun. Tambahan itu, 

pengukuhan dan penyuburan Dasar Sukan Negara yang menekankan program sukan 

untuk semua dan sukan untuk kecemerlangan dapat diterapkan melalui pelaksanaan 

Dasar 1 Murid 1 Sukan in. Oleh yang demikian, keutamaan penyertaan murid dalam 

kegiatan sukan dapat dikenal pasti dan digilap untuk dimajukan melalui program 

Sukan Prestasi Tinggi Sekolah. Hasil dapatan kajian Papadimitriou & Taylor (2000) 

menunjukkan bahawa pendekatan multiple constituency ini berkesan terhadap 

beberapa ciri dalam organisasi iaitu dari segi kepuasan pelanggan dengan kecekapan 

dalaman organisasi serta kepantasan tindak balas perlaksanaan dengan kerjasama 

dalam persekitaran organisasi. Melalui pendekatan ini, penyelidik dapat mengenal 

pasti individu atau kumpulan yang memberi pengaruh terhadap keberkesanan 

penyampaian perkhidmatan program 1 Murid 1 Sukan. 

Oleh itu, pengenalan Dasar 1 Murid 1 Sukan sebagai dasar baharu yang diperkenalkan 

dalam sistem Pendidikan Malaysia memberi kesan kepada golongan pelaksana 

terutamanya guru-guru. Guru-guru perlu untuk memahami dan mendalami tujuan dan 

matlamat dasar itu sebelum menjalankan tanggungjawab mereka untuk mendidik dan 

mengajar murid-murid mengikut garis panduan yang telah ditetapkan. Sikap dan 

kefahaman guru terhadap sesuatu perubahan dasar adalah faktor penting dalam 

menentukan kejayaan pelaksanaannya. Perubahan dasar pendidikan itu tidak akan 

tercapai matlamatnya jika tiada perubahan nilai dan kepercayaan di kalangan 

pelaksana dalam melaksanakan perubahan tersebut. Pendapat ini selari dengan teori 

model yang diperkenalkan oleh (Clark & Peterson, 1986) bahawa kefahaman guru ini 

akan mempengaruhi tindakan dan komitmen mereka dalam melaksanakan 

tanggungjawab. 

1.2 Pernyataan Masalah 

Walaupun Dasar 1 Murid 1 Sukan telah dilaksanakan sejak tahun 2011 namun masih 

terdapat kekurangan dari segi penyampaian program yang menyebabkan salah satu 

objektif dasar dalam memberikan keseimbangan antara keperluan akademik dengan 

keperluan fizikal tidak tercapai sepenuhnya. Terdapat murid-murid yang hanya 

menandatangani buku kehadiran sesi latihan rumah sukan tetapi tidak menyertai 

latihan dan aktiviti sukan (Bahari, 2008). Selain itu terdapat juga kes di mana sekolah 

melarang murid-murid yang mengambil peperiksaan awam untuk menyertai aktiviti 

sukan (Mairaj, 2013). Malahan ibu bapa juga turut tidak memberikan kebenaran untuk 

murid-murid menghadiri dan menyertai aktiviti sukan. Laporan (PPPM., 2015) juga 

menyatakan hanya 64.3% penglibatan ibu bapa dan komuniti semasa hari sukan. 

Jumlah kehadiran dan sokongan ibu bapa serta komuniti ini masih di peringkat 

sederhana.  

Kekangan daripada masalah ini berkait rapat dengan penyampaian perkhidmatan  

program Dasar 1 Murid 1 Sukan yang kurang berkesan di sekolah. Peranan guru 

pelaksana sebagai ejen penyampai perkhidmatan program 1 Murid 1 Sukan 

merupakan faktor yang menyumbang ke arah keberkesanan program dalam organisasi 

sekolah. Aspek kemahiran, komitmen, kefahaman dan kemudahan guru pelaksana 

(Ahmad, et al., 2016) perlu diambil kira sebagai faktor yang menyumbang ke arah 

keberkesanan penyampaian perkhidmatan program 1 Murid 1 Sukan. 

Isu penyampaian perkhidmatan program Dasar 1 Murid 1 Sukan amat penting untuk 

dikaji bagi memastikan matlamat dasar yang inginkan setiap murid menyertai 

sekurang-kurangnya satu aktiviti sukan di sekolah tercapai (Kementerian Pelajaran 

Malaysia, 2011). Apabila terdapat kelemahan dari segi penyampaian program maka 

pemegang taruh seperti ibu bapa dan murid kurang memberikan sokongan kepada 

aktiviti Dasar 1 Murid 1 Sukan. Ini akan menyebabkan pelaksanaan Dasar 1 Murid 1 

Sukan gagal mencapai matlamat yang telah ditetapkan. Kelemahan dari segi 

penyampaian program mungkin juga disebabkan oleh guru pelaksana sebagai 

pemegang taruh gagal menjalankan tanggungjawab yang diberikan akibat dari kurang 

kefahaman pelaksanaan Dasar 1 Murid 1 Sukan dan kurang kemahiran untuk 

mengendalikan aktiviti yang diberikan.  

Keberkesanan penyampaian perkhidmatan program Dasar 1 Murid 1 Sukan banyak 

bergantung kepada pencapaian matlamat yang telah ditentukan oleh bahagian sukan 

KPM dan memenuhi kepuasan pelbagai  pemegang taruh seperti pegawai sukan, guru 

pelaksana, ibu bapa dan murid ke atas aktiviti yang telah dijalankan. Pendekatan 

multiple constituency (Jun & Shiau, 2012) perlu digunakan untuk menentukan 

keberkesanan penyampaian perkhidmatan sesuatu program. Pendekatan multiple 

constituency menganggap sesuatu program itu berjaya dilaksanakan apabila program 

tersebut telah dapat memenuhi kepentingan pemegang taruh dan mencapai matlamat 

(Scheid & Greenley, 1997). 

Mengikut teori pemegang taruh (Freeman, 1984) terdapat pelbagai pemegang taruh 

dalam perlaksanaan sesuatu program. Antara pemegang taruh program Dasar 1 Murid 

1 Sukan adalah kumpulan pengurusan bahagian sukan, pegawai sukan jabatan 

pelajaran, pihak pentadbir dan guru pelaksana dari pelbagai sekolah. Mereka ini 

adalah anggota organisasi yang menyampaikan perkhidmatan program 1 murid 1 

sukan kepada murid di sekolah. Persepsi pemegang taruh terhadap keberkesanan 

penyampaian perkhidmatan program perlu dikaji bagi mendapatkan maklum balas 

tentang keupayaan organisasi dalam penyampaian perkhidmatan program tersebut 

supaya segala punca dan kelemahan penyampaian perkhidmatan program 1 Murid 1 

Sukan dapat dikenal pasti. Gabungan temu bual dan soal selidik (Clark & Clark, 2007) 

perlu digunakan untuk mendapatkan pemahaman yang luas daripada pemegang taruh 

tentang faktor-faktor yang menyumbang kepada keberkesanan penyampaian 

perkhidmatan program 1 Murid 1 Sukan dan kepuasan pemegang taruh terhadap 

prestasi penyampaian perkhidmatan program. Melalui maklum balas tersebut strategi 

pengurusan dapat mengambil langkah-langkah yang sewajarnya agar segala 

kelemahan program dapat diperbaiki selari dengan matlamat Dasar 1 Murid 1 Sukan. 

Dengan menggunakan pendekatan multiple constituency dan teori pemegang taruh 

sebagai kerangka teoretikal, tujuan kajian ini adalah untuk mengenal pasti faktor yang 

menyumbang kepada keberkesanan penyampaian perkhidmatan program 1 Murid 1 

Sukan mengikut perspektif pelbagai pemegang taruh di samping melihat perbezaan 

persepsi keberkesanan penyampaian perkhidmatan, keupayaan organisasi dan 

kepuasan guru pelaksana dari segi jantina dan jawatan dalam kokurikulum. 

Berdasarkan kajian lampau Horner (1972), perbezaan jantina antara kaum lelaki dan 

perempuan memberikan respon yang berbeza berdasarkan bentuk kompetitif. Laporan 

menyatakan perempuan kurang yakin jika melakukan kemahiran motor yang dianggap 

tidak sesuai dengan sifat kewanitaanya. Jurang kajian ini adalah untuk mengenal pasti 

faktor untuk meningkatkan keupayaan organisasi sukan pendidikan dalam 

penyampaian program bagi memenuhi misi dan matlamat dasar yang ditentukan. 

1.3 Objektif 

Objektif kajian ini adalah seperti berikut:  

1. Mengenal pasti faktor yang menyumbang kepada keberkesanan penyampaian 

perkhidmatan program 1 Murid 1 Sukan mengikut persepsi pemegang taruh. 

2. Mengenal pasti keupayaan organisasi dalam penyampaian perkhidmatan 

program 1 Murid 1 Sukan mengikut persepsi pemegang taruh. 

3. Menentukan kepuasan pemegang taruh terhadap prestasi penyampaian 

perkhidmatan program 1 Murid 1 Sukan. 

4. Mengenal pasti perbezaan keberkesanan penyampaian perkhidmatan, 

keupayaan organisasi dan kepuasan pemegang taruh terhadap prestasi 

penyampaian perkhidmatan program 1 Murid 1 Sukan antara jantina dan 

jawatan dalam kokurikulum. 

5. Mengenal pasti perbezaan kepuasan pemegang taruh terhadap prestasi 

penyampaian perkhidmatan program 1 Murid 1 Sukan berdasarkan tempoh 

kumpulan perkhidmatan dalam organisasi dan tempoh kumpulan pengalaman 

memegang jawatan. 

1.4 Persoalan Kajian 

Persoalan kajian adalah seperti berikut: 

Objektif 1: 

Mengenal pasti faktor yang menyumbang kepada keberkesanan penyampaian 

perkhidmatan program 1 Murid 1 Sukan mengikut persepsi pemegang taruh. 

Persoalan Kajian: 

1. Apakah persepsi guru pelaksana di sekolah tentang misi organisasi yang 

menyumbang kepada keberkesanan penyampaian perkhidmatan program 1 

Murid 1 Sukan?  

2. Apakah persepsi guru pelaksana di sekolah tentang aktiviti organisasi yang 

menyumbang kepada keberkesanan penyampaian perkhidmatan program 1 

Murid 1 Sukan? 

3. Apakah persepsi guru pelaksana di sekolah tentang tugasan utama yang 

menyumbang kepada keberkesanan penyampaian perkhidmatan program 1 

Murid 1 Sukan? 

4. Apakah persepsi guru pelaksana di sekolah tentang faktor kejayaan program 

yang menyumbang kepada keberkesanan penyampaian perkhidmatan 

program 1 Murid 1 Sukan? 

5. Apakah persepsi pengetua di sekolah tentang faktor yang menyumbang 

kepada keberkesanan penyampaian perkhidmatan program 1 Murid 1 

Sukan? 

6. Apakah persepsi pegawai sukan di jabatan pelajaran tentang faktor yang 

menyumbang kepada keberkesanan penyampaian perkhidmatan program 1 

Murid 1 Sukan? 

7. Apakah persepsi pengurusan atasan bahagian sukan Kementerian 

Pendidikan Malaysia tentang faktor yang menyumbang kepada 

keberkesanan penyampaian perkhidmatan program 1 Murid 1 Sukan? 

Objektif 2: 

Mengenal pasti keupayaan organisasi dalam penyampaian perkhidmatan program 1 

Murid 1 Sukan mengikut persepsi pemegang taruh. 

Persoalan Kajian: 

8. Apakah keupayaan sekolah dalam penyampaian perkhidmatan program 1 

Murid 1 Sukan mengikut persepsi guru pelaksana? 

9. Apakah keupayaan sekolah dalam penyampaian perkhidmatan program 1 

Murid 1 Sukan mengikut persepsi pengetua? 

10. Apakah keupayaan organisasi dalam penyampaian perkhidmatan program 1 

Murid 1 Sukan mengikut persepsi pegawai sukan? 

11. Apakah keupayaan organisasi dalam penyampaian perkhidmatan program 1 

Murid 1 Sukan mengikut persepsi pengurusan atasan? 

Objektif 3: 

Menentukan kepuasan pemegang taruh terhadap prestasi penyampaian 

perkhidmatan program 1 Murid 1 Sukan. 

Persoalan Kajian: 

12. Apakah kepuasan guru pelaksana terhadap prestasi penyampaian 

perkhidmatan program 1 Murid 1 Sukan? 

13. Apakah kepuasan pengetua terhadap prestasi penyampaian perkhidmatan 

program 1 Murid 1 Sukan? 

14. Apakah kepuasan pegawai sukan terhadap prestasi penyampaian 

perkhidmatan program 1 Murid 1 Sukan? 

15. Apakah kepuasan pengurusan atasan terhadap prestasi penyampaian 

perkhidmatan program 1 Murid 1 Sukan? 

Objektif 4: 

Mengenal pasti perbezaan keberkesanan penyampaian perkhidmatan, keupayaan 

organisasi dan kepuasan pemegang taruh terhadap prestasi penyampaian 

perkhidmatan program 1 Murid 1 Sukan antara jantina dan jawatan dalam 

kokurikulum. 

Persoalan Kajian: 

16. Adakah terdapat perbezaan misi organisasi yang menyumbang kepada 

keberkesanan penyampaian perkhidmatan program 1 Murid 1 Sukan 

berdasarkan jantina? 

17. Adakah terdapat perbezaan aktiviti organisasi yang menyumbang kepada 

keberkesanan penyampaian perkhidmatan program 1 Murid 1 Sukan 

berdasarkan jantina? 

18. Adakah terdapat perbezaan tugasan utama yang menyumbang kepada 

keberkesanan penyampaian perkhidmatan program 1 Murid 1 Sukan 

berdasarkan jantina? 

19. Adakah terdapat perbezaan faktor kejayaan program yang menyumbang 

kepada keberkesanan penyampaian perkhidmatan program 1 Murid 1 Sukan 

berdasarkan jantina? 

20. Adakah terdapat perbezaan keupayaan sekolah terhadap penyampaian 

perkhidmatan program 1 Murid 1 Sukan berdasarkan jantina? 

21. Adakah terdapat perbezaan kepuasan guru pelaksana terhadap prestasi 

penyampaian perkhidmatan program 1 Murid 1 Sukan berdasarkan jantina? 

22. Adakah terdapat perbezaan misi organisasi yang menyumbang kepada 

keberkesanan penyampaian perkhidmatan program 1 Murid 1 Sukan 

berdasarkan jawatan dalam kokurikulum? 

23. Adakah terdapat perbezaan aktiviti organisasi yang menyumbang kepada 

keberkesanan penyampaian perkhidmatan program 1 Murid 1 Sukan 

berdasarkan jawatan dalam kokurikulum? 

24. Adakah terdapat perbezaan tugasan utama yang menyumbang kepada 

keberkesanan penyampaian perkhidmatan program 1 Murid 1 Sukan 

berdasarkan jawatan dalam kokurikulum? 

25. Adakah terdapat perbezaan faktor kejayaan program yang menyumbang 

kepada keberkesanan penyampaian perkhidmatan program 1 Murid 1 Sukan 

berdasarkan jawatan dalam kokurikulum? 

26. Adakah terdapat perbezaan keupayaan sekolah terhadap penyampaian 

perkhidmatan program 1 Murid 1 Sukan berdasarkan jawatan dalam 

kokurikulum? 

27. Adakah terdapat perbezaan kepuasan guru pelaksana terhadap prestasi 

penyampaian perkhidmatan program 1 Murid 1 Sukan berdasarkan jawatan 

dalam kokurikulum? 

Objektif 5: 

Mengenal pasti perbezaan kepuasan pemegang taruh terhadap prestasi penyampaian 

perkhidmatan program 1 Murid 1 Sukan antara tempoh kumpulan perkhidmatan 

dalam organisasi dan tempoh kumpulan pengalaman memegang jawatan. 

Persoalan Kajian 

28. Adakah terdapat perbezaan kepuasan guru pelaksana terhadap prestasi 

penyampaian perkhidmatan 1 Murid 1 Sukan berdasarkan tempoh kumpulan 

perkhidmatan dalam organisasi? 

29. Adakah terdapat perbezaan kepuasan guru pelaksana terhadap prestasi 

penyampaian perkhidmatan 1 Murid 1 Sukan berdasarkan tempoh kumpulan 

pengalaman memegang jawatan? 

1.5 Kesignifikan Kajian 

Hasil kajian yang dijalankan ini diharap dapat membantu dalam memberikan 

penjelasan lebih terperinci berkenaan tentang keupayaan organisasi dalam 

penyampaian perkhidmatan Dasar 1 Murid 1 Sukan dari aspek perancangan program, 

penjadualan program, kemahiran kepimpinan dan pengurusan kewangan. Lokasi 

Putrajaya dipilih untuk menjalankan kajian kerana walaupun terdapat pelbagai 

kemudahan dan kelengkapan alatan sukan, namun masih timbul beberapa isu dalam 

pelaksanaan Dasar 1 Murid 1 Sukan sama seperti negeri-negeri lain yang kekurangan 

kelengkapan kemudahan prasarana dalam sukan.  

Selain itu, dalam kajian ini penyelidik menggunakan teori bagi mendapatkan hasil 

yang komprehensif. Dalam bidang penyelidikan sukan di peringkat sekolah, kajian ini 

merupakan kajian yang pertama yang  menggabungkan antara teori pemegang taruh 

dengan pendekatan multiple constituency dalam sesebuah kajian. Teori pemegang 

taruh (Freeman, 1984) diaplikasikan dalam bidang sukan untuk mengenal pasti 

persepsi pemegang taruh terhadap keberkesanan penyampaian perkhidmatan Dasar 1 

Murid 1 Sukan. Berdasarkan maklum balas pemegang taruh, penyelidik dapat 

mengenal pasti kekurangan semasa proses penyampaian perkhidmatan aktiviti 1 

Murid 1 Sukan. Pemegang taruh yang terlibat dalam kajian ini adalah berfokus kepada 

pemegang taruh di peringkat pelaksana program 1 Murid 1 Sukan iaitu guru pelaksana, 

pengetua, pegawai sukan JPWPP dan pegawai sukan KPM. Tambahan itu, pendekatan 

multiple constituency (Jun & Shiau, 2012) sesuai untuk digunakan dalam kajian ini 

kerana pendekatan tersebut dapat memberi gambaran yang menyeluruh tentang 

keberkesanan organisasi. Pendekatan ini membolehkan pemegang taruh memahami 

dengan sistematik cara untuk menilai organisasi dari sudut pandangan masing-masing. 

Gabungan dua teori ini terhadap ilmu sedia ada berkait rapat dalam mengenal pasti 

keberkesanan penyampaian perkhidmatan kerana tiada lagi kajian yang 

menggabungkan dua teori di peringkat sekolah dalam bidang sukan. Ini menunjukkan 

pemilihan teori oleh penyelidik dapat diaplikasikan dalam bidang sukan dalam 

menetukan keberkesanan penyampaian perkhidmatan program Dasar 1 Murid 1 Sukan 

di Putrajaya berdasarkan persepsi pemegang taruh. 

1.6 Skop Kajian 

Kajian ini dijalankan ke atas beberapa pemegang taruh dalaman iaitu guru pelaksana, 

pentadbir sekolah, pegawai sukan negeri dan pihak pengurusan sukan KPM yang 

terlibat dalam program 1 Murid 1 Sukan. Pemilihan skop kajian ini hanya berfokus 

kepada pegawai pelaksana secara langsung dalam penyampaian perkhidmatan Dasar 

1 Murid 1 Sukan. Wilayah Persekutuan Putrajaya dipilih untuk menjalankan kajian ini 

kerana semua info dan maklumat berkenaan dengan program 1 Murid 1 Sukan 

diterima secara langsung melalui pihak kementerian dan pejabat pelajaran negeri. 

Oleh itu, ia dapat membantu penyelidik untuk mendapatkan maklum balas tentang 

program 1 Murid 1 Sukan. Selain itu, penyelidik memilih sekolah menegah di 

Putrajaya kerana fasiliti dan kemudahan sukan yang terdapat di sekolah Putrajaya 

adalah berbeza berbanding dengan negeri-negeri lain. Keistimewaan kemudahan 

sukan di sekolah Putrajaya dapat mempengaruhi penyampaian perkhidmatan Dasar 1 

Murid 1 Sukan. 

1.7 Limitasi Kajian 

Terdapat beberapa limitasi dalam kajian ini. Antaranya ialah kesahan tentang 

instrumen yang di alih bahasa oleh penyelidik. Mungkin berlaku kesilapan semasa 

proses peralihan bahasa yang menyebabkan maksud dan fahaman berlainan dengan 

instrumen sebenar.  

Penyelidik telah membuat proses penterjemahan bahasa dengan menggunakan kaedah 

back to back translation yang menggunakan tiga orang pakar bagi mengelakkan 

berlakunya salah fahaman tentang soalan instrumen. Proses ini adalah sangat penting 

untuk menetukan kesahan instrumen dalam kajian. Selain itu, kemungkinan semasa 

melakukan kutipan data keadaan kelas dan persekitaran yang tidak selesa boleh 

mengganggu prosedur ujian. Oleh yang demikian, penyelidik telah menyediakan 

memo kepada responden agar sesi soal selidik dijalankan di dalam bilik mesyuarat dan 

ditadbir oleh pihak pentadbir sekolah. Limitasi terakhir dalam kajian ini adalah 

pemilihan responden. Pemilihan responden ini telah dilakukan oleh pihak pentadbir 

sekolah mengikut kaedah pensampelan rawak berstrata mengikut kadar 

(proportionate stratified sampling). Kemungkinan semasa pemilihan responden yang 

dibuat oleh pentadbir sekolah akan berlaku bias terhadap sampel kajian. 

1.8 Delimitasi 

Kajian ini hanya melibatkan sekolah menengah di Putrajaya. Oleh itu, hasil kajian 

tidak boleh dijadikan sebagai satu hasil yang meliputi seluruh sekolah menengah. 

Kajian ini tidak boleh digeneralisasikan kepada semua sekolah di Malaysia dan hanya 

terhad di Putrajaya sahaja. 

1.9 Definisi Operasional 

1.9.1 Keberkesanan Organisasi  

Keberkesanan dalam organisasi adalah merujuk kepada kejayaan sesebuah organisasi 

menterjemahkan misi, visi, nilai dan strategi ke arah objektif prestasi (Niven, 2008)  

untuk menyelaraskan hala tuju organisasi ke arah kejayaan (Sawhill & Williamson, 

2001). Dalam konteks kajian ini, misi organisasi dan misi Dasar 1 Murid 1 Sukan 

diselaraskan berdasarkan kajian lepas untuk menentukan hala tuju organisasi ke arah 

keberkesanan dan kejayaan pelaksanaan program 1 Murid 1 Sukan di Putrajaya. 

1.9.2 Penyampaian Perkhidmatan Dasar 1 Murid 1 Sukan 

Penyampaian perkhidmatan merupakan satu proses perubahan sumber (tenaga kerja, 

kewangan, infrastruktur dan teknologi) kepada perkhidmatan (Edginton & Griffith, 

1983). Terdapat dua jenis penyampaian perkhidmatan iaitu secara langsung dan tidak 

langsung. Penyampaian perkhidmatan secara langsung adalah melibatkan pegawai 

sukan dan jurulatih dalam merancang, menganjurkan, mempromosikan dan 

melaksanakan aktiviti. Manakala penyampaian perkhidmatan secara tidak langsung 

merupakan kerjasama antara badan profesional sukan dengan individu dari organisasi 

bukan sukan lain dalam menganjurkan aktiviti sukan. Sejajar dengan kajian ini, 

penyampaian perkhidmatan Dasar 1 Murid 1 Sukan ini merupakan aktiviti semua 

murid di seluruh sekolah Malaysia malahan bermanfaat kepada kumpulan sasaran 

dalam kajian ini (sekolah menengah Putrajaya). Semua pemegang taruh yang terlibat 

akan mendapat kepuasan daripada perkhidmatan tersebut. 

1.9.3 Pemegang Taruh 

Istilah pemegang taruh merujuk kepada individu yang terlibat secara langsung dan 

tidak langsung dalam pelaksanaan program 1 Murid 1 Sukan. Terma ini juga merujuk 

kepada kepenggunaan teori pemegang taruh yang digunakan oleh penyelidik. Guru 

pelaksana, pentadbir sekolah (pengetua; guru besar), pegawai sukan di peringkat 

Jabatan Pelajaran Negeri, pegawai sukan di peringkat Kementerian Pendidikan 

Malaysia, murid dan ibu bapa merupakan pemegang taruh yang terlibat dalam 

program 1 Murid 1 Sukan. 

1.9.4 Pendekatan Multiple Constituency 

Pendekatan multiple constituency merupakan pendekatan yang dibina dalam bidang 

tingkah laku organisasi untuk menilai keberkesanan organisasi. Dalam pendekatan ini, 

constituency didefinisikan sebagai sub-unit organisasi iaitu individu atau kumpulan 

yang mempunyai kepentingan (pemegang taruh) dalam membuat keputusan atau 

tindakan dalam sesebuah organisasi  (Connolly, Conlon & Deutsch, 1980). Tambahan 

pula, Connolly (1980) mencadangkan individu yang terlibat dalam organisasi untuk 

melakukan pelbagai tujuan yang berbeza, maka tujuan tersebut akan mencerminkan 

bagaimana individu tersebut dapat memperlihatkan keberkesanan organisasi mereka. 

Sejajar dengan kajian ini, penyelidik mendapati bahawa setiap pemegang taruh yang 

terlibat dalam program 1 Murid 1 Sukan ini berupaya memainkan peranan masing-

masing seperti membuat perancangan, pengorganisasian, penilaian dan pengarahan 

kerja supaya keberkesanan organisasi dalam melaksanakan program 1 Murid 1 Sukan 

berjaya di Putrajaya. 

